

REPUBLIKA E SHQIPËRISË
GJYKATA E LARTË
KOLEGJI PENAL

Nr. 70019-00679-00-2024, i Regj. Themeltar 
[bookmark: _Hlk201830396]Nr. 00-2024-2033 i Vendimit 


VENDIM
NË EMËR TË REPUBLIKËS

Kolegji Penal i Gjykatës së Lartë, me trup gjykues të përbërë nga gjyqtarët:

Ilir PANDA		Kryesues
	Sokol BINAJ              Anëtar
            Sandër SIMONI        Anëtar

	në datë 10.12.2024, mori në shqyrtim, në dhomë këshillimi, çështjen penale që i përket:

KËRKUES:                    Gjykata e Shkallës së Parë e Juridiksionit të Përgjithshëm Sarandë
					
OBJEKTI:	                 Mosmarrëveshje kompetence
			
BAZA LIGJORE:          Nenet 83, 86, 89, 90, dhe 91 të Kodit të Procedurës Penale

Në lidhje me çështjen me palë:       

KËRKUES:       	Prokuroria pranë Gjykatës së Shkallës së Parë të Juridiksionit të Përgjithshëm Vlorë

KUNDËR:          	Stavro Zoto

AKUZUAR:       	Për kryerjen e veprës penale të parashikuar nga neni 297 i Kodit Penal

OBJEKTI:      	Kërkesë për dërgimin për gjykim të procedimit penal nr. 522/2023, në ngarkim të të  pandehurit Stavro Zoto

Baza ligjore:      	Neni 331 i Kodit të Procedurës Penale

KOLEGJI PENAL I GJYKATËS SË LARTË

pasi dëgjoi relatimin e gjyqtarit Ilir Panda dhe diskutoi çështjen në tërësi,

VËREN:



I. [bookmark: _Hlk109144753]Rrethanat e çështjes

1. Me kërkesën objekt gjykimi Prokuroria pranë Gjykatës së Shkallës së Parë të Juridiksionit të Përgjithshëm Vlorë ka kërkuar dërgimin për gjykim të çështjes penale në ngarkim të të pandehurit Stavro Zoto, akuzuar për kryerjen e veprës penale të parashikuar nga neni 297 i Kodit Penal.
2. Nga kërkesa objekt gjykimi dhe aktet e grumbulluara gjatë hetimit të procedimit penal nr. 522/2023, në ngarkim të të pandehurit Stavro Zoto, akuzuar në bazë të nenit 297 të Kodit Penal, rezultojnë këto rrethana fakti: Në datë 24.12.2022, pranë Pikës së Kalimit Kufitar Porti Sarandë është paraqitur i pandehuri Stavro Zoto, i kthyer (deportiv) nga autoritetet e huaja (greke), për shkak të kalimit të paligjshëm të kufirit shtetëror. I pandehuri, në prani të mbrojtësit, ka shpjeguar se ka kaluar në mënyrë të paligjshme kufirin tokësor në zonën e Konispolit për të shkuar në Greqi, sepse i është ndaluar hyrja për në territorin e shtetit grek. Kalimi është realizuar në datë 19.12.2022 dhe disa ditë më vonë është kapur nga autoritetet e policisë greke të cilët kanë mundësuar kthimin e tij në datë 24.12.2022. Nga këqyrja e të dhënave në sistemin TIMS është konstatuar se për këtë shtetas nuk figuron e regjistruar në sistem dalja jashtë territorit të Republikës së Shqipërisë.
3. Mbi këto rrethana fakti, në datën 16.05.2023, Prokuroria pranë Gjykatës së Shkallës së Parë të Juridiksionit të Përgjithshëm Vlorë, ka regjistruar procedimin penal nr. 522/2023, në ngarkim të shtetasit Stavro Zoto, duke e akuzuar për kryerjen e veprës penale të parashikuar nga neni 297 i Kodit Penal, vepër e kryer në datën 19.12.2022, në Konispol.
4. Gjykata e Shkallës së Parë të Juridiksionit të Përgjithshëm Vlorë, me vendimin nr. 874  (61-2023-2658), datë 13.07.2023, ka vendosur:
· Të deklarojë moskompetencën e Gjykatës së Shkallës së Parë të Juridiksionit të Përgjithshëm Vlorë për gjykimin e kërkesës penale nr.874, datë 29.06.2023, që i përket: Kërkues Prokuroria pranë Gjykatës së Shkallës së Parë të Juridiksionit të Përgjithshëm Vlorë, Objekti - Kërkesë për dërgimin për gjykim të procedimit penal nr.522/2023, në ngarkim të të pandehurit Stavro Zoto, akuzuar në bazë të nenit 297 të Kodit Penal.
· Urdhërohet dërgimi i akteve Gjykatës së Shkallës së Parë të Juridiksionit të Përgjithshëm Sarandë si gjykata kompetente për shqyrtimin e kësaj kërkese.
· Kundër vendimit nuk lejohet ankim.
4.1. Gjykata e Shkallës së Parë të Juridiksionit të Përgjithshëm, Vlorë, në mbështetje të vendimmarrjes, ndër të tjera, ka arsyetuar: “...,  Duke analizuar dispozitat e cituara më lart gjykata çmon se nuk është kompetente për shqyrtimin e kërkesës objekt gjykimi. Sipas nenit 76/1 të Kodit të Procedurës Penale kompetenca tokësore përcaktohet, me radhë, nga vendi ku është kryer ose është tentuar të kryhet vepra penale ose vendi ku ka ardhur pasoja. Rezultoi e vërtetuar në përfundim të këtij hetimi se i pandehuri Stavro Zoto në datën 19.12.2022 ka kaluar në mënyrë të paligjshme kufirin tokësor në zonën e Konispolit për të shkuar në Greqi. Pra vendi ku është kryer vepra penale, është në kompetencën tokësore të Gjykatës së Shkallës së Parë të Juridiksionit të Përgjithshëm Sarandë. Në rrethana të tilla, gjykata çmon se nuk është kompetente për shqyrtimin e kërkesës objekt gjykimi dhe do të shpallë me vendim këtë moskompetencë duke urdhëruar dërgimin e akteve gjykatës kompetente, në përputhje me parashikimet e nenit 85 të Kodit të Procedurës Penale.
5. Gjykata e Shkallës së Parë të Juridiksionit të Përgjithshëm, Sarandë, me vendimin nr. 23-2024-522, datë 12.03.2024, ka vendosur: 
· Të deklarojë konfliktin e kompetencës midis Gjykatës së Shkallës së Parë të Juridiksionit të Përgjithshëm Sarandë dhe Gjykatës së Shkallës së Parë të Juridiksionit të Përgjithshëm Vlorë për çështjen penale me nr. 00776 Regj. Them., datë regjistrimi 04.09.2023, në ngarkim të të pandehurit Stavro Zoto, i akuzuar për kryerjen e veprës penale "Kalimi i paligjshëm i kufijve shtetëror", parashikuar nga neni 97 i Kodit Penal.
· Dërgimin e akteve Gjykatës së Lartë për të rregulluar kompetencën për gjykimin e kësaj çështjeje. 
5.1. Gjykata e Shkallës së Parë e Juridiksionit të Përgjithshëm, Sarandë, në mbështetje të vendimmarrjes, ndër të tjera, ka arsyetuar: “..., në ndryshim nga sa ka arsyetuar Gjykata e Shkallës së Parë e Juridiksionit të Përgjithshëm Vlorë, vlerësohet se (në ndryshim nga kompetenca lëndore) kompetenca tokësore nuk mund të ngrihet kryesisht. Për rrjedhojë, në të tilla raste gjykata nuk mund pa kërkesën e palëve të marr në shqyrtim moskompetencën tokësore kryesisht, pasi një situatë të tillë e ndalon neni 83 i K.P.Penale. Është konsoliduar praktika sipas të cilës, kompetenca tokësore, vlerësohet vetëm me e kërkesë të palëve, dhe për sa kohë nuk ka filluar shqyrtimi gjyqësor. Kjo do të thotë se neni 83 i K.P.Penale e ka kushtëzuar dhe kufizuar oficialitetin e gjykatës për të vlerësuar kryesisht kompetencën vetëm për shkak të lëndës. Sa më sipër, vlerësohet se gjykata ku është paraqitur çështja objekt gjykimi bëhet kompetente nga pikëpamja tokësore ....”.

II. [bookmark: _Hlk179759953]Vlerësimi i Kolegjit Penal 

[bookmark: _Hlk201832153]          6. Kolegji Penal i Gjykatës së Lartë (në vijim Kolegji), në vlerësim të çështjes së paraqitur për zgjidhje, si dhe të rrethanave procedurale dhe faktike të paraqitura nga gjykatat më të ulëta si të provuara në gjykim, konstaton ekzistencën e mosmarrëveshjes së kompetencës, ndërmjet dy gjykatave të së njëjtës shkallë (gjykimi), Gjykata e Shkallës së Parë e Juridiksionit të Përgjithshëm Vlorë dhe Gjykata e Shkallës së Parë e Juridiksionit të Përgjithshëm Sarandë, të cilat nuk pranojnë të gjykojnë kërkesën penale  nr. 874, datë 29.06.2023, të paraqitur nga Prokuroria pranë Gjykatës së Shkallës së Parë të Juridiksionit të Përgjithshëm Vlorë, me objekt: “Kërkesë për dërgimin për gjykim të procedimit penal nr. 522/2023, në ngarkim të të pandehurit Stavro Zoto, akuzuar në bazë të nenit 297 të Kodit Penal”. Në vijim, kjo mosmarrëveshje është parashtruar para Gjykatës së Lartë, referuar Kodit të Procedurës Penale (në vijim KPP), i cili që në Kreun II, seksionin V, titulluar “Mosmarrëveshjet për kompetencat”, nenet 89, 90 dhe 91 të tij, ka parashikuar rastet e mosmarrëveshjeve, mënyrën e parashtrimit të tyre dhe zgjidhjen e mosmarrëveshjeve për kompetencë. 
[bookmark: _Hlk201831614]          7. Në rastin konkret vërehet se, sipas gjykatës që ka deklaruar moskompetencën tokësore (Gjykata e Shkallës së Parë të Juridiksionit të Përgjithshëm Vlorë), kompetente për shqyrtimin e kërkesës objekt gjykimi është Gjykata e Shkallës së Parë e Juridiksionit të Përgjithshëm Sarandë, pasi sipas nenit 76/1 të KPP, kompetenca tokësore përcaktohet, me radhë, nga vendi ku është kryer ose është tentuar të kryhet vepra penale ose vendi ku ka ardhur pasoja. Është provuar se i pandehuri Stavro Zoto, në datën 19.12.2022 ka kaluar në mënyrë të paligjshme kufirin tokësor në zonën e Konispolit, ndaj pasoja e veprës penale ka ardhur në territorin që është në kompetencën tokësore të Gjykatës së Shkallës së Parë të Juridiksionit të Përgjithshëm Sarandë. Ndërsa, gjykata që ka ngritur mosmarrëveshjen e kompetencës (Gjykata e Shkallës së Parë të Juridiksionit të Përgjithshëm Sarandë), parashtron se gjykata kompetente nuk është ajo, pasi në ndryshim nga kompetenca lëndore, kompetenca tokësore nuk mund të ngrihet kryesisht. Për rrjedhojë, në të tilla raste, gjykata nuk mundet kryesisht, pa kërkesën e palëve të marrë në shqyrtim moskompetencën tokësore, një situatë të tillë e ndalon neni 83 i KPP, ndaj gjykata ku është paraqitur çështja objekt gjykimi bëhet kompetente nga pikëpamja tokësore.
           8. Neni 76 i KPP, parashikon se: “1. Kompetenca tokësore përcaktohet, me radhë, nga vendi ku është kryer ose është tentuar të kryhet vepra penale ose vendi ku ka ardhur pasoja. 2. Në qoftë se vendi i treguar në paragrafin 1 nuk dihet, kompetenca i përket, me radhë, gjykatës së vendqëndrimit ose të vendbanimit të të pandehurit. 3. Në qoftë se as kështu nuk mund të përcaktohet kompetenca, kjo i përket gjykatës së vendit ku ndodhet prokuroria që ka regjistruar e para veprën penale. 4. Rregullat e caktuara në paragrafët e mësipërm zbatohen edhe gjatë hetimit paraprak.”. Kurse sipas nenit 83 të KPP-së: “1. Moskompetenca lëndore ngrihet, edhe kryesisht, në çdo gjendje e shkallë të procesit. 2. Moskompetenca tokësore dhe ajo që rrjedh nga bashkimi i procedimeve për shkak lidhje, mund të ngrihet ose të kundërshtohet, vetëm para se të ketë filluar shqyrtimi gjyqësor”.
            9. Kolegji vlerëson se, qëllimi i nenit 76 të KPP, rregullat e përgjithshme të përcaktimit të kompetencës tokësore, është lehtësimi/efektiviteti sa më shumë të jetë e mundur, i organeve proceduese në kryerjen e hetimeve dhe të gjykimit, ndaj për këtë qëllim në vend/radhë të parë legjislatori ka vendosur, vendin e kryerjes së veprës penale dhe në vijim, duke përcaktuar qartësisht kritere dhe kushte të tjera që pasojnë njëra pas tjetrës radhët e parashikuara për përcaktimin e kompetencës tokësore. Kompetenca tokësore, është një kriter ligjor, ndarës i hapësirës së gjyqësisë penale të gjykatave të të njëjtit lloj, lënde dhe funksioni. Kriteret përcaktuese të kompetencës tokësore tërhiqen nga konsiderata se është shoqërisht më e dobishme që procesi penal të zhvillohet në vendin ku situata shoqërore është “trazuar” nga vepra penale, sepse në këtë vend komuniteti është i interesuar drejtpërdrejt dhe nga ana tjetër, në këtë vend është më e lehtë të sigurohen provat. 
[bookmark: _Hlk201830462]            10. Ndërsa neni 83 i KPP, parashikon momentin e ngritjes apo kundërshtimit të moskompetencës tokësore, gjithashtu edhe mënyrën se si mund të aktivizohet gjykata në këtë shqyrtim/gjykim (sa i përket moskompetencës tokësore). Siç rezulton nga interpretimi literal i kësaj dispozite, ligjvënësi, në ndryshim nga moskompetenca lëndore që mund të ngrihet/kundërshtohet nga çdo palë në proces por edhe kryesisht nga gjykata, deri në përfundim të procesit, tek moskompetenca tokësore është treguar më i rezervuar/kufizuar, si në drejtim të subjekteve që mund të ngrenë/kundërshtojnë moskompetencën tokësore ashtu edhe lidhur me fazën e procesit, në të cilën mund të ushtrohet kjo e drejtë. Nëse moskompetenca lëndore mund të ngrihet/kundërshtohet  në do fazë të procesit, edhe kryesisht nga gjykata, ajo tokësore mund të ngrihet vetëm para se të ketë filluar shqyrtimi gjyqësor dhe mund të ngrihet vetëm me kërkesë të palëve të interesuara dhe asnjëherë kryesisht nga gjykata. Pra, në këto aspekte (sa i përket pretendimeve për moskompetencë lëndore dhe tokësore), mënyra e aktivizimit të gjykatës dhe faza procedurale në të cilën gjykata aktivizohet është e ndryshme dhe gjithë ky normim ligjor vlerësohet prej Kolegjit se ka të bëjë me rëndësinë dhe pasojat që passjell mosrespektimi i kompetencës lëndore, që në thelb ka për qëllim efikasitetin e procesit dhe vlefshmërinë e tij, në drejtim të garantimit/respektimit të parimit ombrellë, të procesit të rregullt ligjor dhe nënparimit, për gjykimin nga një gjykatë e caktuar me ligj.
             11. Gjykata Kushtetuese në jurisprudencën e saj ka theksuar se, mosrespektimi i kompetencës lëndore e bën vendimin gjyqësor absolutisht të pavlefshëm dhe pretendimi për respektimin e kësaj kompetence mund të ngrihet si nga i pandehuri/i gjykuari, ashtu edhe kryesisht në çdo fazë të procesit. Në ndryshim nga kompetenca lëndore, akti i dhënë në mungesë të kompetencës tokësore është një akt relativisht i pavlefshëm dhe deklarohet si i tillë nga gjykata mbi kërkesën e palëve, bërë para se të fillojë shqyrtimi gjyqësor. Jo më kot për shkak të rëndësisë dhe pasojave që sjell mosrespektimi i kompetencës lëndore, në KPP është parashikuar që kompetenca lëndore mund të ngrihet kryesisht nga gjykata në çdo gjendje dhe shkallë të procedimit (shih vendimin nr. 11, datë 23.04.2009, parag. 19 të Gjykatës Kushtetuese).
              12. Sa më sipër, Kolegji çmon se, në rastin konkret objekt shqyrtimi, vlerësimi i gjykatës që ka parashtruar mosmarrëveshjen e kompetencës tokësore është i drejtë dhe i bazuar në ligj. Në vlerësim të deklarimit të moskompetencës tokësore, vlerësohet se ngritja kryesisht e çështjes së moskompetencës tokësore nga gjykata - gjyqtari i seancës paraprake pranë Gjykata e Shkallës së Parë të Juridiksionit të Përgjithshëm Vlorë, nuk është e bazuar, ndaj, si rrjedhojë, shqyrtimi - gjykimi i kërkesës penale nr. 874, datë 29.06.2023, të Prokurorisë pranë Gjykatës së Shkallës së Parë të Juridiksionit të Përgjithshëm Vlorë, me objekt, “Kërkesë për dërgimin për gjykim të procedimit penal nr. 522/2023, në ngarkim të të pandehurit Stavro Zoto, akuzuar në bazë të nenit 297 të Kodit Penal”, duhet të bëhet nga Gjykata e Shkallës së Parë të Juridiksionit të Përgjithshëm Vlorë.
PËR KËTO ARSYE,

Kolegji Penal i Gjykatës së Lartë, mbështetur në nenin 91 të Kodit të Procedurës Penale.

V E N D O S I:

· Zgjidhjen e mosmarrëveshjes për kompetencë, duke përcaktuar si gjykatë kompetente për gjykimin e çështjes penale nr. 874, datë 29.06.2023, me kërkues, Prokurorinë pranë Gjykatës së Shkallës së Parë të Juridiksionit të Përgjithshëm Vlorë dhe objekt: “Kërkesë për dërgimin për gjykim të procedimit penal nr. 522/2023, në ngarkim të të pandehurit Stavro Zoto, akuzuar në bazë të nenit 297 të Kodit Penal”, Gjykatën e Shkallës së Parë të Juridiksionit të Përgjithshëm Vlorë.

· Vendimi t’u komunikohet gjykatave në mosmarrëveshje.

Tiranë, më 10.12.2024

